GROOT LYDENSWEEK 2005

Agtergrond: In hierdie besondere week volg ons Jesus op sy pad na die kruis. ’n Mens sou by wyse van spreke kon sê ons is telkens deel van die skare rondom Hom wat alles beleef wat voor ons oë afspeel. Daarom is die keuse vir stilteliturgieë gemaak by die uitwerk van elke dag se byeenkoms ten einde lidmate te help om na te dink en in te dink en mee te gaan op pad na Vrydag. U wat bekend is met u gemeente en hulle inrigting van die week kan hierdie voorstel aanpas en verander of dit ignoreer. Die RCL gee elke jaar dieselfde teksgedeeltes vir hierdie week. Nie al die teksgedeeltes is gebruik in elke liturgie nie. U sou meer liedere kon laat sing sou u dit verkies. Vir die liturgieë is net een lied gekies wat in ’n meditatiewe styl geskryf is en wat deurgaans as “temalied” gesing word.

Die benutting van musiekopnames wat die lyding en dood van Christus vertel, word sterk aanbeveel voor, tydens of na elke byeenkoms. Dit sal die meditatiewe karakter van die byeenkoms aanvul.

MAANDAG

Liturgiese tekste

Jesaja 42:1-9; Psalm 36:6-11; Hebreërs 9:11-15; Johannes 12:1-11 (RCL)

Openingsgebed

Here, ons kom van buite waar alles haastig en rumoerig is en niemand tyd het nie. Ons kom maak ons oë toe maar die oë van ons harte maak ons oop. Met al ons sintuie wag ons op U ... …wag ons op U ………wag ons op U, totdat U by ons is. Ons wil by U skuil

“Hoe kosbaar is U trou o God! U beskerm die mense wat by U skuil. In u huis geniet hulle oorvloed, U laat hulle drink uit die strome van u goedheid. U is die bron van lewe. Deur u lig lewe ons.”  Psalm 36:8-10

Amen

Aanbiddingslied

Lied 384 (herhaal 4 maal)

Die Woord

Johannes 12:1-8

Die liturg lees die gedeelte rustig deur. Vra daarna dat die gemeente hulle oë moet sluit en dat hulle die prentjie in hul gedagtes moet “skilder”. Lees weer die perikoop stadig deur. Gee tyd vir stilte. 

Die liturg sê dat die gedeelte weer gelees gaan word. Die gemeente moet veral Judas “voor oë kry” en let op sy reaksie. Lees perikoop.

Die liturg herhaal vers 4 en 5 en vra: “Hoe sou jy in dieselfde situasie gereageer het?” Stilte vir nadenke.

Die liturg sê: “Kyk na Jesus en luister na sy reaksie.” Lees vers 7 en 8 en herhaal dit met ’n oomblik van stilte daarna.

Die liturg gee tyd vir stilgebed/verootmoediging.

In die stilte lees die liturg Hebreërs 9:11-15.

Gebed

Hier kan musiek voorgespeel word deur die orrelis of met ’n CD en die gemeente verdaag.

DINSDAG

Liturgiese tekste

Jesaja 49:1-7; Psalm 71:1-12; 1 Korintiërs 1:18-31; Johannes 12:20-36 (RCL)

Openingsgebed

Benut Psalm 71:1-8 as ’n gebed. 

Aanbiddingslied

Lied 384 (herhaal 4 keer)

Die Woord

Johannes 12:20-36

Die liturg lees die gedeelte voor en sê: In die eerste hoofstuk van die Johannes-evangelie lees ons: “Die ware lig wat elke mens verlig, was aan die kom na die wêreld toe. Hy was in die wêreld, die wêreld het deur Hom tot stand gekom – en tog het die wêreld Hom nie erken nie. Hy het na sy eiendom gekom en tog het sy eie mense Hom nie aangeneem nie. Maar aan almal wat Hom aangeneem het, dié wat in Hom glo, het Hy die reg gegee om kinders van God te word ...” nou lees ons: “Nog net ’n kort tydjie is die lig by julle. Lewe in die lig terwyl julle dit het sodat die duisternis julle nie oorval nie. Wie in die duisternis lewe, weet nie waar hy gaan uitkom nie.”

Die liturg vra die gemeente om hul oë toe te maak. Vra: “wie is Jesus vir jou … Wat dink jy het Hy op aarde kom doen?” Gee tyd van stilte.

Die liturg herhaal dan die volgende verse elkeen twee keer:

Vers 24b

Vers 27, 28

Vers 32

Die liturg sê: God vra van jou iets: Lees vers 25-26. Bedink dit (stilte). In die stilte lees die liturg dan Jesaja 49:1-7.

Gebed

Here, ons sien U uit die verte

Oor die onmeetlike afstand van die tyd.

Ons hoor U.

Ons probeer U verstaan, probeer begryp wie U is.

Laat ons saam met U loop.

U is anders as alle ander mense.

Sterker en swakker.

Grootser en geringer.

U verkondig die eer van God

En skaar U by die veragtes onder die mense.

U bring die krag van God

En U is swak met die swakkes.

U gee vryheid

En laat U bind met die gebondenes

U is God met ons

En verdedig die saak van die skuldiges

U skei waarheid en leuen

En U beskerm die verpletterdes

Teen die reg van die regskapenes

U gebruik nie geweld nie

En U deins nie terug vir opoffering nie.

Laat ons met U saamloop. U vergesel

Gee ons lig uit u goedheid

Maak ons soos U

Dat ons waarlik mens kan word

Lewensmeester,

In U sien ons wat mens-wees waarlik is

In en deur u aangesig

Sien ons die aangesig van God

Waar U is word die wêreld anders

Verander ons ook.

Maak van ons mense.

Here ons glo.

Kom U ons ongeloof te hulp.

Amen

Musiek kan hier voorgespeel word (Orrelis/CD) terwyl mense die gebou verlaat of rustig luister.

WOENSDAG

Liturgiese tekste 

Jesaja 50:4-9; Psalm 70; Hebreërs 12:1-3; Johannes 13:21-30

Openingsgebed

“Here, laat ons soos al die gelowiges voor ons, elke las afgooi, enigiets wat ons horisonne so inkrimp dat ons uitsigloos raak. Help ons om die wedloop waaraan ons nou deel het te voltooi met ons oë konstant op Jesus gerig. Hy is immers die een op wie ons hoop, aan wie ons vashou, wie se lewe en dade ons omhels.  Hy het die spot en die verraad en die vloekhout verdra ter wille van ons en die komende bruilofsfees. Hy is Koning. En daarom leef ons uit u beloftewoord dat as ons Hom in die oog hou ons staande sal bly veral teen die aanslae van die owerste van die wêreld en sal ons ook eendag in die troonsaal kan instap.” 

Uit Hebreërs 12

Aanbiddingslied

Lied 384 (herhaal 4 maal)

Die Woord

Die liturg vra die gemeente om hulle oë toe te maak en hulle in die volgende situasie in te dink ten einde dit te beleef: 

Lees Johannes 13:21(b)-30. Gee ’n paar oomblikke stilte. Lees weer die gedeelte deur met die opdrag dat die gemeente al die rolspelers moet “sien”, hulle gesigte, uitdrukkings … hulle woorde. Stilte

Vers 21 sê dat Jesus hewig ontsteld was. Dit alles oor die onbeskaamde en onveranderlike houding van die verraaier aan die tafel. Want hier, na die jare van onderrig gee, prediking, genesing en uitreik na die mense rondom Hom is dit nie Hy wat iets aan ander doen nie, maar word daar iets aan Hom gedoen. Hy word verraai … Hy word oorgegee aan ander. Hy word nou ’n slagoffer. Die kruis staan as ’t ware voor die deur. Maar juis hierin vind sy koms na die wêreld voltooiing. Bedink dit. Stilte.

Die Liturg sê: Jesus het gesê: As iemand agter my aan wil kom, moet hy homself verloën, sy kruis opneem en my volg. Want wie sy lewe vir homself wil behou, sal dit verloor, maar wie sy lewe vir My en die evangelie verloor, sal dit behou”. Elkeen verootmoedig hom/haar voor God. Stilte.

Die liturg lees Psalm 70 as ’n gebed

Die gemeente verlaat die gebou. Musiek kan hier voorgespeel word (orrelis/CD).

DONDERDAG

Hierdie liturgie gaan van die veronderstelling uit dat die gemeente op hierdie aand die gebruik het om die nagmaal te vier. Indien nie, kan geringe veranderinge gedoen word. Hierdie byeenkoms getuig van groot eenvoud, erns en stilte.

Gebed

U is die Liefde

Daarom sorg U nie vir Uself nie

Maar gee U U oor vir die genesing van u geliefdes.

U neem ons geskonde gestalte aan

En word aan ons gelyk

Sodat ons gelyk kan word

Aan u oorgegewenheid

U is verwondbaar omdat U liefhet

U wil hê ons moet ook verwondbaar wees

Dat ons soos U kan wees

En ons in ons lyding deur u liefde laat dra

Verander ons dat die beeld van ons armoede

Die beeld van u liefde word

Dan loof ons u, Beeld van die Vader

Totdat U ons in U voleindig

Amen

Woorddiens

Eerste Skriflesing:  Eksodus 24:3-8

Stilte

Tweede Skriflesing: Markus 14:12-26

Stilte

Iemand lees die gedig van W E G Louw voor:

Avondmaal

Daar was ‘n stilte in die oppersaal

toe Hy met sterk, verhewe Hand Hom draai

en sê: “Die man wat My vannag verraai,

sit saam met My aan hierdie avondmaal …”

In twyfel het hul daardie woord herhaal,

en wis nie dat hul vóór die hanekraai

soos blare van ’n boom van Hom sou waai …

Maar één was doodsbleek teen die lampestraal!

Toe het Hy brood geneem en God gedank,

dit met die hand gebreek en dit geseën:

die beker het Hy boordevol gegooi

met wyn wat dartel was en vonkelrooi – 

maar, hoog gehou, was in geen hand voorheen

ooit wyn so rooi, ooit aardse brood so blank!

Aanbiddingslied

Lied 384 (herhaal 4 keer)

Diens van die tafel

Instellingswoorde

Die tekens word by die tafel aan lidmate bedien. Dit kan in stilte geskied of musiek kan gespeel word – orrelis/CD.

Na die bediening neem 8 lidmate plek in by die tafel, elkeen by ’n brandende kers. Saam met die Christuskers wat brand. Die ligte in die res van die gebou is af. Na die lees van elke Skrifgedeelte word ’n kers doodgeblaas en ’n paar oomblikke van stilte gegee.

Eerste lesing: 

Johannes 17:1-6

Tweede lesing: 
Johannes 17:7-14

Derde lesing:  

Johannes 17:15-21

Vierde lesing: 

Johannes 17:22-26

Vyfde lesing:

Lukas 22:39-44

Sesde lesing: 

Markus 14:37-41

Sewende lesing: 
Johannes 18:2-8

Agtste lesing: 

Markus 15:6-20

Die groot Christuskers word ook doodgeblaas.

Stilte

Uitsending

Almal verlaat die gebou in stilte.

Musiek om voor te speel: Daar is so ’n groot keuse. Enkele moontlikhede word genoem – 

Die musiek van die geloofsgemeenskap te Taizè

Rachmaninov se Vespers, veral sy “Nunc Dimittis”

Die musiek van Pieter vd Westhuizen en Chris Lamprecht soos uitgevoer deur die Sinkronieskoor (albei op CD)

Daar is soveel moontlikhede uit die Passies van Bach  (Matteus, Markus en Johannes) ook uittreksels uit sy Kantate Herz und Mund und Tat und Leben
Die Messias van Händel – veral Behold the Lamb en I Know that my Redeemer liveth

Die Agnus Dei van al die groot komponiste sou as “tema” deur die week gebruik kan word  “Lam van God wat die sonde van die wêreld wegneem, ontferm U oor ons” Samuel Barber, Bizet, Bach se Mis in B, Verdi se Requiem, Mozart ea

Bruckner se Christus factus est

Daar is ook ’n CD “Liturgy fot Holy Week” met Gregoriaanse gesange – ideaal vir ‘n atmosfeer van bepeinsing.

